
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀ  

ԱՐՄԵՆ ՍԱՐԳՍՅԱՆԻ ՈՂՋՈՒՅՆԻ ԽՈՍՔԸ  

ԵՊՀ ԱՐԵՎԵԼԱԳԻՏՈՒԹՅԱՆ ՖԱԿՈՒԼՏԵՏԻ  

50-ԱՄՅԱ ՀՈԲԵԼՅԱՆԻՆ 

 

Սիրելի արևելագետներ, 

Հարգելի բարեկամներ, 

 

Նախ, թույլ տվեք շնորհավորել բոլորիդ այս հրաշալի 

հոբելյանի առթիվ: 

ԵՊՀ արևելագիտության ֆակուլտետը 50 տարեկան է: 

Փայլուն, հանճարեղ գիտնականներ են առնչություն ունեցել այս 

ֆակուլտետի հետ, այդ թվում՝ Հրաչյա Աճառյան, Գրիգոր 

Ղափանցյան։ Ես բախտ եմ ունեցել իմ երիտասարդության, 

ուսանողության տարիներին հենց արևելագիտության 

ֆակուլտետում լսել Ջոն Կիրակոսյանի դասախոսությունները։  

Արևելագիտության ֆակուլտետը ոչ միայն ակադեմիական 

բարձր որակ ուներ և ունի, ոչ միայն իրական ակադեմիական 

գիտելիք, այլև՝ յուրահատուկ ոգի։ Ընդհանրապես, 

արևելագիտության հայկական դպրոցը փառահեղ անցյալ ունի: 

Հիշենք, որ Հայաստանի գիտությունների ակադեմիան 75 տարի 

առաջ հիմնադրվել է արևելագետի՝ ակադեմիկոս Հովսեփ Օրբելու 

կողմից:  

Այսօր, երբ Հայաստանը բնականորեն ունի առաջ գնալու մեկ 

ճանապարհ՝ աշխարհի հետ շփվելու, համագործակցելու բաց 

համակարգը, արևելագիտությունը շատ ավելի խորը 

հասկացություն է դառնում։ Մասնավորապես, ես կարծում եմ, որ 

այն ավանդական երեք ամբիոնները, որ ունենք՝ 

արաբագիտություն, թուրքագիտություն և իրանագիտություն, 

հավանաբար պետք է ընդլայնել: Ինձ համար արևելագիտությունը 

ինքնին նաև խաչմերուկ է, որովհետև այօրվա արևելագիտությունը 

չի սահմանափակվում միայն գիտական, ակադեմիական 

հետազոտություններով։ Արևելագիտության ֆակուլտետի 

շրջանավարտները այսօր մեծ հաջողությամբ և´ պետական 

ծառայության մեջ են, և´ բանակում, և´ ամենուր։  

Ես հույս ունեմ, որ արևելագիտության ֆակուլտետի հիման 

վրա մի շարք հզոր կառույցներ կստեղծվեն։ Հայաստանը 

կենտրոնն է Մետաքսի ճանապարհի։ Հայաստանը տարբեր 

քաղաքակրթությունների խաչմերուկ է։ Հայաստանը կենտրոնն է 

քաղաքական հսկայական իրադարձությունների, և Հայաստանը 

պետք է իր դերը ստանձնի: Այդ դերի մեջ հսկայական 

նշանակություն ունեն արևելագետները և արևելագիտությունն 

ընդհանրապես։  

Թույլ տվեք կրկին շնորհավորել և լավագույն մաղթանքներս 

հղել բոլորիդ, բոլոր արևելագետներին, ովքեր այսօր 

ներկայացնում են մեր երկիրը, մեր ժողովրդին հայրենիքում և 

հայրենիքից դուրս: 

 

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀ 

ԱՐՄԵՆ ՍԱՐԳՍՅԱՆ 


